АХМЕТ  БАЙТҰРСЫНҰЛЫ-

ҚОҒАМ  ҚАЙРАТКЕРІ, АҚЫН, ҚАЗАҚ  ТІЛ  БІЛІМІ

МЕН  ӘДЕБИЕТТАНУЫНЫҢ  РЕФОРМАТОРЫ

Халқымыздың  біртуар  перзенті,  ұлт-азаттық  қозғалыстың  көсемі,  «Алаш»  партиясының,  «Алаашорда»  ұлттық  кеңесінің,  «Алашорда»  үкіметінің негізін  қалаушы  көрнекті  мемлекет  және  қоғам  қайраткері,  лингвист,  түркітанушы,  әдебиеттанушы  ғалым,  ақын,  аудармашы,  «Қазақ»»  газетінің  (1913-1918)  ұйымдастырушы,  әрі  бас  редакторы,  сталиндік  қуғын-сүргіннің  құрбаны  Ахмет  Байтұрсынұлы (1872-1938)  қазіргі  Қостанай  облысындағы  Сарытүбек  (Торғай  уезінің  Тосын облысының  № 5 ауылы)  деген жерде  дүниеге  келген.  Архив  деректеріне  жүгінсек,  А.Байтұрсынұлының өз  қолымен  толтырылған  «Ағартушылық  халық  комиссариатының  қызмет  тізімінде:  «5  сентябрь  1872 г.р.»  (ҚРОМО, 81-қ,  1-тізім)  деп  жазылған.  Тағы осы  қордағы:  «Жауапты  қызметкерлер  анкетасында»: «...1872 г., 5/ІX  ehj;7  Торгайского  уезда»  деп  көрсеткен. 

Әкесі-Байтұрсын  Шошақұлы  беделді,  әділетті  кісі  болған.  Ағайынды  Байтұрсын  мен  Ақтас  ел  қамы  үшін  Яковлев  деген  жергілікті  уездің  бастығына  қарсылық  көрсеткендеріне  бола  бас  бостандықтарынан  айырылып,  15 жылға,  яғни,  1885 жылы  Сібірге  жер  аударылады.  Өзінің  күрескерлік  жолға  түсуіне  осы  оқиғаның  тікелей  әсері  болғанын  ақын  Ахмет  «Анама хат»  өлеңінде:

                          Оқ  тиіп  он  үшімде  ой  түсіріп,

                          Бітнеген  жүрегімде  бар  бір  жарам.

                          Алданып  тамағына,  оны  ұмытсам,

                          Болғандай  жегенімнің  бірі  харам.

                          Адамнан  туып,  адам  ісін  етпей,

                          Ұялмай  не  бетіммен  көрге  барам?-

Деп  еске  алған.

 Әкесінің  інісі  Ерғазының  тәрбиесінде  болған  Ахмет  бастауыш  білімді  Ыбырай  Алтынсарин  негізін  қалаған  қазақ  мектебіне  алып,  1891  жылы  Торғайдағы  екі  сыныптық  орыс-қазақ  училищесін,  1895  жылы  Орынбордағы  мұғалімдер  мектебін  бітіреді.  1896-1907  жылдары  Ақтөбе,  Қостанай, Қарқаралы  уездеріне  ауылдық  және  болыстық  мектептерде  мұғалім  болып  қызмет  атқарады.  Білім  беру  жүйесімен  ерте  таныс  болған  ғалым  осы  саладағы  қажеттіліктерге  ерекше  назар  аударған.  Ол  мектепке  арналған  оқу  құралын  жазуды  қолға  алды.  Кейін  бұл  жұмыс  қазақ  тілі  мен  әдебиетінің  ғылыми  заңдылықтарын  түсіндіретін  теориялық  еңбектер  жазуға  ұласты. 

Ахмет Байтұрсынұлының қазақ елінің тарихында зор бетбұрыс жасаған өзгерістердің ұйытқысы болғаны баршаға мәлім. Ұлт ұстазының жан – жақты қоғамдық – саяси қызметі мен ел тарихында алатын орнын көрсету тарихшылар еңбектерінде оң шешімін тапқан. Солардың ішінде академик М.Қозыбаевтың «Ахмет Байтұрсынұлы – ХХ ғасырдың ұлы реформаторы», «Ғасыр қасіретін арқалаған арыстар» және тарих ғылымдарының докторы, М.Қойгелдиевтің «Алаш қозғалысы», «Саяси элита және ұлт мүддесі» атты ғылыми зерттеулерін ерекше атап өту қажет. 

Күрескер азамат қалың қазақ бұқарасының мұң –мұқтажын көздеген ойларға толы мақалалар, өлеңдер жазады, бүкіл саналы ғұмырын халықтың білімін, рухани санасын көтеруге, намысын маса боп шағып оятуға арнайды. 

Қоғам қайраткері Ахмет Байтұрсынұлы – Алаш партиясының жетекшілерінің бірі болып, Қазақ елінің тәуелсіз мемлекеттігі үшін саяси күресте шыныққан тарихи тұлға. 1919 жылы Алаш басшылығының келісімімен Қазақ революциялық комитетіне мүше болып тағайындалды, яғни, Кеңес өкіметі кезінде де жоғары қызметтер атқарады. Қазақстан Халық Ағарту Комиссариаты жанындағы Ғылыми - әдеби Комиссияның төрағасы, халық ағарту комиссары, Бүкілодақтық Орталық Атқару Комитетінің мүшесі, Қазақстан халық комиссариаты Академиялық Орталығының жетекшісі, Алматы, Ташкент жоғары оқу орындарының профессоры болды.

Ахмет Байтұрсынұлының жары Бадрисафаның шын аты – Александра. ҚазССР Жоғары Сотының 25 маусымының 1990 жылғы 12/118 нөмірлі «Ақтау туралы анықтамасына» сүйенсек, Б.Бадрисафа 1878 жылы Орал өңірінде туған. Бадрисафа аталуына онымен некелескенде Ахмет Байтұрсынұлының жарына мұсылманша есім таңдап алуы себеп болса керек. 

Ілияс Байтұрсын «Алтын бесік» атты кітабында Бадрисафаны Ахметтің туыстары «ақ келін» деп атағанын еске түсіріп, бұл атауға оның алтын мінезі толық сәйкес келгеніне тоқтала келіп: «Ведь«бадурн» в переводе с арабского означает «полная луна», а «сафа» «кристально чистая», - деп жазады. 

Торғайлықтардың айтуынша: «Ахмет 1895 жылы Орынбордағы оқуын бітірген соң, ауылдың болыстық мектептерінде оқытушы болған. Осы тұста асыл жары Александрамен мәңгіге сөз байласа керек. Аманқарағай қорықшысының қызы Александра Ивановна Ахметпен қол ұстасып Қостанайға келеді. Ахметтің қалауымен Александра Бадрисафа атанып, мұсылман дінін қабылдайды. Сол жерде некесін қиғызып, Зейнолла иманның қарауында екі ай мұсылман мектебінен өтеді». 

М.Әуезовтың де кезінде: «Ахмет Қостанай уезіндегі Әулиекөл деген жерде екінші рет оқытушы болған»,- деп жазғаны белгілі. Ал, Ілияс Байтұрсын жоғарыда аталған еңбегінде Ахмет Байтұрсынұлы ХІХ ғасырдың соңында Аманқарағай ауылында мұғалімдік қызмет атқарғанда тұрған пәтері Александраның (Бадрисафаның) ата – анасының Әулиекөл жағасында орналасқан үйі болғаны, осы елді мекен тұрғындары ұстаздың құрметіне көлдің атауын «Мұғалімкөл» деп өзгерткені туралы мағұлмат келтіреді. 

Алты Алаштың ардақтысының бұл қалада атқарған қоғамдық қызметі туралы толық мәліметтермен тарихшы, заң ғылымдарының докторы М.Құл – Мұхаммедтің «Алаш ардагері Жақып Ақбаев» атты еңбегінен танысуға болады.   

